
দেখেছি সে রূপসীরে নয়নেতে আমি,

পলকে চাহিতে যেই কেড়ে নিল মন;—

মনের বিহনে আঁখি, কেমনে দেখিবে?—

ইন্দ্রিয়ের সেথো মন। পলকে দেখেছে

আঁখি যাহা, বোধ তার শতাংশের অংশ,

পারে নাই হে রাজন্, করিতে ধারণ।

বোধ করেছে ধারণ যাহা, জিহ্বা তাহা

বলিতে অক্ষম।—কাম বিহার কানন,

হবে বুঝি সে ললনা; নয়ন যুগল,

মানস সরসী তাহে শম্বর অরির,

মনোরথ বায়ুভরে, সদা সচঞ্চল!

ফুটেছে শিরীষ দল গণ্ড যুগ ছলে,

বিলুণ্ঠিত মুক্তকেশ তাহে ভৃঙ্গ কুল।

মন্দার কুসুম দল ওষ্ঠাধর যেন।

স্তনযুগ বিরাজিত মঞ্জুকুঞ্জ রূপে;

ধিভ্রমে দুলিছে তাহে আবেশের লতা!

আর কি কহিব মুখে, মূঢ় মতি আমি,

অন্তরের ভাব দেব রহিল অন্তরে।”

নীরব হইল দূত, এতেক কহিয়া।

দূত বাক্য ছদ্মবেশে পশিল মদন,

শ্রবণ বিবর দিয়া শুম্ভের মানসে।

সম্মুখ সমরে যেন ডরাইয়া তারে।

